
তথ্যবিবরণী                                                                                                        নম্বর :৬০৮৭

বিইপিআরসি’র উদ্যোগে “A Portfolio of Solutions to Address the Global Decarbonization Issues: A Role Bangladesh Can Play”- শীর্ষক সেমিনার অনুষ্ঠিত
ঢাকা, ১১ পৌষ (২৬ ডিসেম্বর) :
 
বাংলাদেশ জ্বালানি ও বিদ্যুৎ গবেষণা কাউন্সিল (বিইপিআরসি)’র উদ্যোগে আজ ঢাকায় বিইপিআরসির কনফারেন্স রুমে “A Portfolio of Solutions to Address the Global Decarbonization Issues: A Role Bangladesh Can Play”  শীর্ষক সেমিনার অনুষ্ঠিত হয়েছে।
সেমিনারে প্রধান অতিথি হিসাবে উপস্থিত ছিলেন প্রধানমন্ত্রীর বিদ্যুৎ, জ্বালানি ও খনিজ সম্পদ বিষয়ক উপদেষ্টা ড. তৈৗফিক-ই-ইলাহী চৌধুরী বীরবিক্রম। তিনি বলেন, আধুনিক প্রযুক্তির মধ্যে SMR (Small Modular Reactor) ব্যবহার করে দেশে কীভাবে বিদ্যুৎ উৎপাদন করা যেতে পারে তা নিয়ে আরও অনুসন্ধান ও গবেষণা করা প্রয়োজন। দেশি উদ্ভাবনকে কীভাবে কাজে লাগিয়ে বিভিন্ন সমস্যার সমাধান বের করার ওপর তিনি গুরুত্বারোপ করেন।
 
অনুষ্ঠানে মূল প্রবন্ধ উপস্থাপন করেন যুক্তরাষ্ট্রের ভার্জিনিয়া টেক এডভান্স রিসার্চ ইনস্টিটিউটের পরিচালক ড. সাইফুর রহমান। তিনি গ্লোবাল ওয়ার্মিং বনাম জলবায়ু পরিবর্তন, গ্লোবাল এনার্জি কনজাম্পশন, জ্বালানি দহন থেকে CO2 নির্গমন, ছয়টি গ্রিনহাউস গ্যাস ও এদের প্রভাব, ক্লাইমেট ফান্ড, ফুয়েল মিক্স, হাইড্রোজেন জ্বালানি, জীবাশ্ম জ্বালানি , কপ-২৬ ইত্যাদি আলোকপাত করেন। তিনি বলেন, একটি নিম্ন-কার্বন অর্থনীতির জন্য বাংলাদেশ চাহিদা নিয়ন্ত্রণ করতে জ্বালানির দক্ষ ব্যবহার বৃদ্ধি, পরিবহনের জন্য হাইড্রোজেন ব্যবহার, কার্বন সিকোয়েস্ট্রেশন এবং স্টোরেজ (CSS), নবায়নযোগ্য জ্বালানির ব্যবহার বৃদ্ধি, ছোট মড্যুলার চুল্লি অন্বেষণ  (পারমাণবিক) করে কার্বন নিয়ন্ত্রণ করতে পারে। 
সেমিনারে বিদ্যুৎ সংশ্লিষ্ট বিভিন্ন সংস্থার প্রধানগণসহ সরকারের উচ্চপদস্থ কর্মকর্তা-কর্মচারীবৃন্দ এবং বিশ্ববিদ্যালয়ের শিক্ষক ও ছাত্র-ছাত্রীবৃন্দ উক্ত সভায় উপস্থিত ছিলেন। সেমিনারে বিভিন্ন দেশ কর্তৃক কার্বন নিঃসরণ কমাতে গৃহীত পদক্ষেপসমূহ নিয়ে আলোচনা হয়। কার্বন নিঃসরণ কমানোর (ডিকার্বোনাইজেশন) লক্ষ্যে বাংলাদেশের সম্ভাব্য করণীয় নিয়ে অনুষ্ঠানে বক্তারা মতামত ব্যক্ত করেন। আলোচনায় প্রাপ্ত মতামত বিশ্লেষণ করে বিভিন্ন পদক্ষেপ গ্রহণের বিষয়ে আশাবাদ ব্যক্ত করা হয়। 
 
বিইপিআরসির চেয়ারম্যান (সচিব) সত্যজিত কর্মকারের সভাপতিত্বে অনুষ্ঠানে অন্যান্যের মাঝে বক্তব্য রাখেন বিজ্ঞান ও প্রযুক্তি মন্ত্রণালয়ের  সচিব  জিয়াউল হাসান ও বিদ্যুৎ বিভাগের সচিব  মোঃ হাবিবুর রহমান ।
#

ডেসমন্ড টুটুর মৃত্যুতে পররাষ্ট্রমন্ত্রীর শোক

ঢাকা, ১১ পৌষ (২৬ ডিসেম্বর) :
 

 
দক্ষিণ আফ্রিকার আর্চবিশপ শান্তিতে নোবেলজয়ী ডেসমন্ড টুটুর মৃত্যুতে গভীর শোক ও দুঃখ প্রকাশ করেছেন পররাষ্ট্রমন্ত্রী ড. এ কে আব্দুল মোমেন।
 

আজ এক শোকবার্তায় পররাষ্ট্রমন্ত্রী বলেন, বর্ণবৈষম্যের প্রথা বিলুপ্ত করার সংগ্রামে ডেসমন্ড টুটুর ভূমিকা বিশ্ববাসী চিরকাল স্মরণ করবে। তিনি বলেন, স্বাধীন দক্ষিণ আফ্রিকা অর্জনে ডেসমন্ড টুটুর অবদান অবিস্মরণীয়।
 

ড. মোমেন বলেন, ডেসমণ্ড টুটুর মৃত্যুতে বিশ্ববাসী একজন আইকনিক বর্ণবাদবিরোধী কর্মী ও মানবাধিকারের প্রচারককে হারালো।
 

মন্ত্রী ডেসমণ্ড টুটুর বিদেহী আত্মার চিরশান্তি কামনা করেন এবং তাঁর শোকসন্তপ্ত পরিবারের সদস্যদের প্রতি গভীর সমবেদনা জানান।
#
 

 মোহসিন/পাশা/সাহেলা/সঞ্জীব/মোশারফ/মাহমুদ/শামীম/২০২১/২০৪৪ ঘণ্টা

রংপুরের উন্নয়নের জন্য সবাইকে সম্মিলিতভাবে কাজ করতে হবে
                                                               -- বাণিজ্যমন্ত্রী
ঢাকা, ১১ পৌষ (২৬ ডিসেম্বর) :     


বাণিজ্যমন্ত্রী টিপু মুনশি বলেছেন, একটি পত্রিকা একটি জাতির বিবেক। বাংলাদেশের স্বাধীনতা যুদ্ধের সময় বিভিন্ন পত্রিকা মুক্তিযুদ্ধের পক্ষে জনমত সৃষ্টি করতে গুরুত্বপূর্ণ ভূমিকা পালন করেছে। একটি প্রচার মাধ্যমের দায়িত্ব অনেক। মিথ্যা সাংবাদ ও হলুদ সাংবাদিকতা পরিহার করতে হবে। বস্তুনিষ্ঠ সংবাদ পরিবেশন করে নিজেদের মর্যাদা বৃদ্ধি করতে হবে।


মন্ত্রী বলেন, রংপুর থেকে প্রকাশিত দৈনিক আখিরা মুক্তিযুদ্ধের চেতনার পক্ষে কথা বলে এবং সত্যের পক্ষে দায়িত্বশীল ভূমিকা পালন করে যাচ্ছে। সে প্রচেষ্টা অব্যাহত রাখলে এর জনপ্রিয়তা আরো বাড়বে এবং মান উন্নত হবে। আমি বিশ্বাস করি বস্তুনিষ্ঠ সংবাদের কোনো বিকল্প নেই। দৈনিক আখিরা সত্যের পক্ষে থাকবে এবং রংপুরের ঐতিহ্য, উন্নয়ন, সংস্কৃতি তুলে ধরার জন্য গুরুত্বপূর্ণ দায়িত্ব পালন করবে বলে আমি আশা করি। রংপুরের উন্নয়নের জন্য সবাইকে সম্মিলিতভাবে কাজ করতে হবে।


আজ রংপুরে “দৈনিক আখিরার রজত জয়ন্তী” উদযাপন উপলক্ষে আয়োজিত আলোচনা সভা ও পুরস্কার বিতরণ অনুষ্ঠানে প্রধান অতিথির বক্তৃতায় এসব কথা বলেন। তিনি বলেন, রংপুরের মানুষের জন্য আমাদের দায়িত্ব অনেক। দলমত নির্বিশেষে রংপুরের জন্য আমাদের কাজ করতে হবে। অসাম্প্রদায়িক বাংলাদেশ প্রতিষ্ঠায় দৈনিক আখিরা জনমত তৈরি করতে গুরুত্বপূর্ণ ভূমিকা রাখতে পারে। সামাজিক দায়িত্ববোধকে সমুন্নত রেখে অনেক দূর এগিয়ে যাবার জন্য সততা ও বুদ্ধিমত্তার সাথে কাজ করতে হবে।


দৈনিক আখিরার সম্পাদক মাছুদ উর রহমান মিলুর সভাপতিত্বে আলোচনা সভায় বক্তব্য রাখেন রংপুর সিটি করপোরেশনের মেয়র মোঃ মোস্তাফিজুর রহমান, রোকেয়া বিশ্ববিদ্যালয়ের উপাচার্য অধ্যাপক ড. মোঃ হাসিবুর রশিদ, রংপুর মোট্রোপলিটন পুলিশ এর কমিশনার মোহা. আবদুল আলীম মাহমুদ, রংপুর জেলা আওয়ামী লীগের সভাপতি মোঃ সাফিউর রহমান সফি এবং রংপুর জেলা আওয়ামী লীগের সাধারণ সম্পাদক মোঃ রেজাউল করীম রাজু।

#

বকসী/পাশা/সাহেলা/সঞ্জীব/মোশারফ/মাহমুদ/শামীম/২০২১/ ২০৪৬ঘণ্টা

মানবদেহের অণুজীব নিয়ে গবেষণার জন্য সব ধরনের সহায়তা নিশ্চিতের প্রতিশ্রুতি বিজ্ঞানমন্ত্রীর
ঢাকা, ১১ পৌষ (২৬ ডিসেম্বর) :


বিজ্ঞান ও প্রযুক্তি মন্ত্রী স্থপতি ইয়াফেস ওসমান বলেন, মাইক্রোবায়োম নিয়ে গবেষণায় সব ধরনের সহায়তা নিশ্চিতের প্রতিশ্রুতি দেওয়া হবে। 


আজ রাজধানীর বিজ্ঞান ও প্রযুক্তি মন্ত্রণালয়ের গবেষণা প্রতিষ্ঠান, বাংলাদেশ রেফারেন্স ইনস্টিটিউট ফর কেমিকেল মেজারমেন্টস (বিআরআইসিএম)-এ মাইক্রোবায়োমের সাথে স্বাস্থ্য এবং সংক্রামক ব্যাধির সম্পর্ক নিয়ে এক সেমিনারের আয়োজন করা হয়। 


 সেমিনারে প্রধান অতিথির বক্তব্যে বিজ্ঞান ও প্রযুক্তি মন্ত্রী বলেন, ‘মাইক্রোবায়োম নিয়ে গবেষণা আরো আগে শুরু করা দরকার ছিল। এখন শুরু হতে যাচ্ছে। এক্ষেত্রে আমাদের মন্ত্রণালয়ের পক্ষ থেকে সকল সহযোগিতা প্রদান করা হবে।’

মন্ত্রী গবেষকদের বলেন, ‘আমাদের দুইটি জিনোম সিকোয়েন্সিং ল্যাব আছে আন্তর্জাতিকমানের। এই ল্যাবগুলো যদি আপনাদের (গবেষকদের) কোনো কাজে দরকার হয়, যেকোনো সময় আপনারা এগুলো ব্যবহার করতে পারবেন।’

মানবদেহে থাকা বিভিন্ন ধরনের অণুজীব বা মাইক্রোবায়োম নিয়ে দেশে গবেষণার ওপর জোর দিয়েছেন বিশেষজ্ঞরা। সেমিনারে বিশেষজ্ঞরা জানান, মানুষের জীবনযাপন ও খাদ্যাভ্যাসে পরিবর্তন মাইক্রোবায়োমের ওপর বিরূপ প্রভাব ফেলছে। ফলে বাড়ছে নানা জটিল রোগে আক্রান্ত হওয়ার ঝুঁকি। মূল নিবন্ধ উপস্থাপন করেন ইজিবায়োম ইনক. (যুক্তরাষ্ট্র)-এর চেয়ারম্যান ও প্রধান নির্বাহী কর্মকর্তা ড. নূর এ হাসান। তিনি জানান, মানবদেহে বসবাস রয়েছে বিভিন্ন ধরনের অণুজীব বা মাইক্রোবায়োমের। এর প্রায় ৯৫ ভাগের বসবাস অন্ত্রে।

 সেমিনারে আরো জানানো হয়, দেশে মাইক্রোবায়োম নিয়ে যৌথভাবে গবেষণা করতে কাজ করছে দেশ-বিদেশের সরকারি-বেসরকারি তিন প্রতিষ্ঠান বাংলাদেশ রেফারেন্স ইনস্টিটিউট ফর কেমিক্যাল মেজারমেন্টস, ইজিবায়োম ইনক. (যুক্তরাষ্ট্র) এবং বাংলাদেশের প্রথম মলিকিউলার ডায়গনস্টিক ল্যাব ডিএনএ সল্যুশন লিমিটেড।

করোনাকালে এই তিন প্রতিষ্ঠান মিলে দেশে প্রথমবারের মতো বড় পরিসরে সার্স কোভ-২ ভাইরাসের ১৫১টি জিনোম সিকোয়েন্সিংয়ের মাধ্যমে জানিয়েছিল, বাংলাদেশে ছড়িয়ে পড়া করোনাভাইরাস ইউরোপ থেকে আসা। এবার দেশে মাইক্রোবায়োম নিয়ে গবেষণা করার ক্ষেত্রে সরকারের পক্ষ থেকে সহযোগিতা চায় প্রতিষ্ঠানগুলো।

 অনুষ্ঠানে অন্যান্যের মধ্যে উপস্থিত ছিলেন ডিএনএ সল্যুশনের ব্যবস্থাপনা পরিচালক মোঃ জাবেদ ইকবাল পাঠান এবং বাংলাদেশ চিকিৎসা গবেষণা পরিষদ (বিএমআরসি)-এর পরিচালক অধ্যাপক ডা. রুহুল আমিনসহ দেশ বিদেশের গবেষক ও বিজ্ঞানীবৃন্দ।
#

তথ্যবিবরণী                                                                                                                                         নম্বর : ৬০৮২
দেশের শিরা-উপশিরা স্বরূপ অমিত সম্ভাবনা জাগানিয়া নদ-নদী রক্ষা অতীব গুরুত্বপূর্ণ
                                                                          -- তথ্য ও সম্প্রচার মন্ত্রী
ঢাকা, ১১ পৌষ (২৬ ডিসেম্বর) :


তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, স্বাধীনতার পঞ্চাশ বছর পর গর্বিত জাতিকে স্বপ্নের ঠিকানায় নিয়ে যেতে নদীমাতৃক বাংলাদেশের শিরা-উপশিরার মতো নদ-নদীগুলোকে রক্ষা করা অতীব গুরুত্বপূর্ণ। নদীবাহিত পলি সমাবেশে নতুন জমি জেগে ওঠার উদাহরণ যেমন রয়েছে, তেমনি আছে ভবিষ্যৎ অমিত সম্ভাবনা।  


আজ বঙ্গবন্ধু শেখ মুজিবুর রহমানের জন্মশতবার্ষিকী উপলক্ষ্যে নারায়ণগঞ্জ ড্রেজার বেইজ থেকে ছেড়ে যাওয়া পরিদর্শী জাহাজে নৌপরিবহন মন্ত্রণালয় আয়োজিত ‘বঙ্গবন্ধু : শাশ্বত বাংলার প্রতিরূপ’ শীর্ষক সেমিনারে প্রধান অতিথির বক্তৃতায় মন্ত্রী একথা বলেন। নৌপরিবহন প্রতিমন্ত্রী খালিদ মাহমুদ চৌধুরী বিশেষ অতিথির বক্তব্য দেন। 


তথ্য ও সম্প্রচারমন্ত্রী বলেন, ‘জাতির পিতা বঙ্গবন্ধুর জীবনে নদীর অনেক প্রভাব। বঙ্গবন্ধুকন্যা জননেত্রী শেখ হাসিনার এবং আমাদের সবার জীবনেই নদীর অনেক প্রভাব। মানুষের শিরা-উপশিরা দূষিত হলে শুকিয়ে গেলে মানুষ যেমন রুগ্ন হয়, তেমনি নদী দূষিত হলে, দখল হলে, শুকিয়ে গেলে বাংলাদেশটাও শুকিয়ে যায়, দূষিত হয়ে যায়। তাই নদী রক্ষা করা অত্যন্ত গুরুত্বপূর্ণ।’

জলবায়ু পরিবর্তনের বিরূপ প্রভাবে সমস্ত কিছু আক্রান্ত, এরপরও বাংলাদেশের বিরাট সম্ভাবনা রয়েছে উল্লেখ করে পরিবেশবিদ ড. হাছান মাহ্মুদ বলেন, দেশে প্রবাহিত ৫৮টি যৌথ নদী বছরে প্রায় দুই বিলিয়ন মেট্রিক টন পলি বহন করে এবং সমুদ্রের তলদেশে সেটি জমা হয়। এতে করে নতুন জমি সমুদ্র থেকে উদ্ধারের সম্ভাবনা দেখা দিয়েছে। ইতিমধ্যেই অনেক জমি উদ্ধার হয়েছে। আজকের ভাসানচর সাত বছর আগে ছিলো না। নোয়াখালীর সুবর্ণচর উপজেলা  দেশ স্বাধীন হওয়ার আগে ছিলো না। পরিপূর্ণভাবে একটি নতুন উপজেলা গঠিত হয়েছে। অর্থাৎ সমুদ্র থেকে জমি উত্তোলনের বিরাট একটা সম্ভাবনা রয়েছে। 


মন্ত্রী বলেন, ২১০০ সালের বদ্বীপ পরিকল্পনা বিষয়টিতে আলোকপাত করা হয়েছে। এটি নিয়ে আরো কাজ করা প্রয়োজন। কয়েক দশকের পরিকল্পনা নিয়ে এগুলে সমুদ্র থেকে বিরাট একটি অংশ আমাদের দেশের সাথে যুক্ত করতে আমরা সক্ষম হবো। 


তথ্যমন্ত্রী এসময় নৌ-পরিবহন প্রতিমন্ত্রী খালিদ মাহমুদ চৌধুরীকে ধন্যবাদ জানিয়ে বলেন,  বঙ্গবন্ধু যেভাবে নদীকে ব্যবহার করে বাংলাদেশের অর্থনীতিকে চাঙ্গা করার কথা ভাবতেন, সেই পথ ধরেই নৌপরিবহন মন্ত্রণালয়  কার্যক্রম হাতে নিয়েছে। প্রায় দুই হাজার কিলোমিটার নদীপথ ইতিমধ্যেই উদ্ধার হয়েছে এবং আরো নদীপথ উদ্ধারের জন্য ড্রেজার ও জাহাজ কেনা হয়েছে। দলমতের ঊর্ধ্বে উঠে প্রতিমন্ত্রী নানাবিধ পদক্ষেপ গ্রহণ করেছেন। 


নৌপথ উদ্ধারের বিষয়ে হাছান মাহ্‌মুদ বলেন, আমাদের বড় নদীগুলোর ‘ক্যাচমেন্ট এরিয়া’র ৯৩ শতাংশ বাংলাদেশের বাইরে ভারত, ভুটান, নেপালে আর ৭ শতাংশ বাংলাদেশের ভূমিতে। সুতরাং নৌপথ উদ্ধারের পরিকল্পনা আন্তঃদেশীয় পরিকল্পনার অংশ হতে হবে। 


দেশের উন্নয়ন পরিকল্পনাগুলো বাংলাদেশের নিরিখে হওয়া আবশ্যক বলেন সম্প্রচারমন্ত্রী। তিনি বলেন, 'অনেক সময় প্রকল্প নেয়া হয় কিন্তু পরিবেশরক্ষা বা প্রয়োজনের কথা চিন্তা করা হয় না। আমাদের ছোট দেশে দুই কোটি একর জমি আছে। প্রতি বছর এক শতাংশ হারে কৃষি জমি কমে। অর্থাৎ প্রতিবছর দুই লাখ একর জমি হারিয়ে ফেলছি। রাস্তা প্রশস্ত করা, অপরিকল্পিত ঘরবাড়ি নির্মাণ ও নগরায়ন এর কারণ। এটি হতে থাকলে দ্বীপাঞ্চল, উপকূলীয় অঞ্চল ছাড়া চাষাবাদের আর কোনো জমি থাকবে না।’

 নৌ-পরিবহন মন্ত্রণালয়ের সচিব মোহাম্মদ মেজবাহ উদ্দিন চৌধুরীর সভাপতিত্বে সেমিনারে আরো বক্তব্য রাখেন নৌ পরিবহন মন্ত্রণালয় সম্পর্কিত সংসদীয় স্থায়ী কমিটির সভাপতি মেজর (অবঃ) রফিকুল ইসলাম বীর উত্তম,  দৈনিক অবজারভারের সম্পাদক ইকবাল সোবহান চৌধুরী, মংলা বন্দর কর্তৃপক্ষের চেয়ারম্যান রিয়ার এডমিরাল মুসা, বিশিষ্ট পরিবেশবিদ এডভোকেট মনজুর মোর্শেদ,  বিআইডব্লিউটিসি'র চেয়ারম্যান আহমেদ শামীম আল রাজী, বাংলাদেশ মেরিন একাডেমির কমান্ড্যান্ট ড. সাজিদ হোসেন, নৌ পরিবহন মন্ত্রণালয়ের অতিরিক্ত সচিব সঞ্জয় কুমার ভৌমিক প্রমুখ। সেমিনারে মূল প্রবন্ধ উপস্থাপন করেন বাংলাদেশ ইউনিভার্সিটি অভ্ প্রফেশনালস এর বঙ্গবন্ধু চেয়ার অধ্যাপক ড. সৈয়দ আনোয়ার হোসেন।
#

তথ্যবিবরণী                                                                                                                              নম্বর : ৬০৮১
বঙ্গবন্ধুর ‘বঙ্গবন্ধু’ হয়ে ওঠার পেছনে রয়েছে বঙ্গমাতা'র গুরুত্বপূর্ণ অবদান
                                                                  -- সংস্কৃতি প্রতিমন্ত্রী
ঢাকা, ১১ পৌষ (২৬ ডিসেম্বর) :


সংস্কৃতি প্রতিমন্ত্রী কে এম খালিদ বলেছেন, বাঙালি জাতির ইতিহাসে বেগম ফজিলাতুন্নেছা মুজিব কেবল জাতির পিতা বঙ্গবন্ধু শেখ মুজিবুর রহমানের সহধর্মিণী নন, বাঙালির মুক্তিসংগ্রামের অন্যতম এক নেপথ্য অনুপ্রেরণাদাত্রী। বাঙালি জাতির সুদীর্ঘ স্বাধিকার আন্দোলনের প্রতিটি পদক্ষেপে তিনি বঙ্গবন্ধুকে সক্রিয় সহযোগিতা করেছেন। বঙ্গবন্ধুর দৃঢ় চেতনাকে আরো শাণিত করেছেন এ মহীয়সী নারী। মোদ্দাকথা, বঙ্গবন্ধুর ‘বঙ্গবন্ধু’ হয়ে ওঠার পেছনে রয়েছে বঙ্গমাতা'র গুরুত্বপূর্ণ অবদান।

প্রতিমন্ত্রী আজ রাজধানীর বাংলাদেশ শিল্পকলা একাডেমির জাতীয় নাট্যশালা মিলনায়তনে বঙ্গমাতা শেখ ফজিলাতুন্নেছা মুজিবের ৯১তম জন্মবার্ষিকী উদ্যাপন উপলক্ষ্যে বাংলাদেশ শিল্পকলা একাডেমি আয়োজিত সারাদেশের মাধ্যমিক, উচ্চ মাধ্যমিক ও স্নাতক পর্যায়ের ছাত্র-ছাত্রীদের অংশগ্রহণে ‘জাতীয় পর্যায়ে প্রবন্ধ প্রতিযোগিতা-২০২১’ এর পুরস্কার প্রদান অনুষ্ঠানে প্রধান অতিথির বক্তৃতায় এসব কথা বলেন।

প্রধান অতিথি বলেন, বঙ্গমাতা রাজনীতির নানা দুঃসময়ে সিদ্ধান্ত গ্রহণের ক্ষেত্রে বঙ্গবন্ধুকে দিয়েছিলেন গঠনমূলক পরামর্শ। তাঁর বলিষ্ঠ ও সময়োপযোগী পরামর্শসমূহ জাতির জীবনে সুফল বয়ে এনেছে, যা জাতীয় ইতিহাসে স্বর্ণাক্ষরে লেখা থাকবে। যেকোনো প্রতিযোগিতায় অংশগ্রহণই মুখ্য বিষয় উল্লেখ করে সংস্কৃতি প্রতিমন্ত্রী বলেন, পুরস্কার হলো স্বীকৃতি আর অংশগ্রহণ হলো মহাস্বীকৃতি। এ ধরনের প্রতিযোগিতায় অংশগ্রহণের মাধ্যমে নতুন প্রজন্ম জাতির সঠিক ইতিহাস জানতে পারবে মর্মে তিনি এসময় উল্লেখ করেন। 


বাংলাদেশ শিল্পকলা একাডেমির সচিব মোঃ আসাদুজ্জামানের সভাপতিত্বে অনুষ্ঠানে বিশেষ অতিথি হিসেবে বক্তৃতা করেন বিশিষ্ট কথাসাহিত্যিক সেলিনা হোসেন। শুভেচ্ছা বক্তৃতা করেন ঢাকা বিশ্ববিদ্যালয়ের বাংলা বিভাগের অধ্যাপক ও প্রতিযোগিতার বিচারক প্যানেলের সদস্য ড. বিশ্বজিৎ ঘোষ এবং বাংলাদেশ শিল্পকলা একাডেমির উপপরিচালক (গবেষণা ও প্রকাশনা বিভাগ) এবং প্রতিযোগিতার মুখ্য সমন্বয়কারী এস এম শামীম আকতার। স্বাগত বক্তৃতা করেন বাংলাদেশ শিল্পকলা একাডেমির পরিচালক (গবেষণা ও প্রকাশনা বিভাগ) আশরাফুল আলম পপলু। 

#
ফয়সল/পাশা/সাহেলা/মোশারফ/মাহমুদ/জয়নুল/২০২১/১৯৫০ঘণ্টা 

তথ্যবিবরণী                                                                                                                              নম্বর : ৬০৮০

ধর্মীয় সম্প্রীতির বিষয়ে পবিত্র ইসলামের সঠিক শিক্ষা তুলে ধরুন

                                                           -- ধর্ম প্রতিমন্ত্রী

ঢাকা, ১১ পৌষ (২৬ ডিসেম্বর) :

          ধর্ম প্রতিমন্ত্রী মোঃ ফরিদুল হক খান বলেছেন, ধর্মীয় সম্প্রীতির বিষয়ে পবিত্র ইসলামের সঠিক শিক্ষা তুলে ধরুন। ধর্মীয় সম্প্রীতির বিষয়ে পবিত্র কুরআন ও হাদীসে যথাযথভাবে দিকনির্দেশনা দেওয়া হয়েছে। অন্য ধর্মাবলম্বীদের অধিকার প্রতিষ্ঠার কথা ইসলামে স্পষ্টভাবে উল্লেখ করা হয়েছে। সাম্প্রদায়িক সম্প্রীতি রক্ষায় ইসলামিক ফাউন্ডেশনকে সবচেয়ে বড় ভূমিকা পালন করতে হবে। ইসলামিক ফাউন্ডেশনই পারে প্রতিটি জেলা উপজেলায় ধর্মীয় সম্প্রীতির সঠিক শিক্ষা পৌঁছে দিতে। 


আজ ইসলামিক ফাউন্ডেশন আগারগাঁওস্থ মিলনায়তনে মুজিববর্ষ উপলক্ষ্যে জাতির পিতা বঙ্গবন্ধু শেখ মুজিবুর রহমানের জীবন ও কর্ম এবং সাম্প্রদায়িক সম্প্রীতি রক্ষায় তাঁর অবদান শীর্ষক আলোচনা সভা ও ‘চেতনায় বঙ্গবন্ধু’ স্মারকগ্রন্থের মোড়ক উন্মোচন অনুষ্ঠানে প্রধান অতিথির বক্তব্যে প্রতিমন্ত্রী এসব কথা বলেন।

            প্রতিমন্ত্রী বলেন, দেশ বিরোধী একটি গোষ্ঠী প্রধানমন্ত্রী শেখ হাসিনার নেতৃত্বে বাংলাদেশের অভূতপূর্ব উন্নয়ন সাফল্যে ঈর্ষান্বিত হয়ে দেশের সম্প্রীতির সরকার পরিবেশ বিনষ্ট করতে চায়। সরকার কোনভাবেই তাদের উদ্দেশ্য সফল হতে দেবে না। প্রধানমন্ত্রীর ভিশন-২০৪১ এর মাধ্যমে বাংলাদেশ আধুনিক এবং উন্নত দেশে পরিণত হবে।

          অনুষ্ঠানে বিশেষ অতিথি হিসেবে উপস্থিত ছিলেন ধর্ম বিষয়ক মন্ত্রণালয়ের অতিরিক্ত সচিব মু. আ. আউয়াল হাওলাদার। ইসলামিক ফাউন্ডেশনের মহাপরিচালক ড. মোঃ মুশফিকুর রহমানের সভাপতিতে¦ অন্যান্যের মধ্যে অনুষ্ঠানে মসজিদভিত্তিক শিশু ও গণশিক্ষা কার্যক্রম প্রকল্পের পরিচালক ফারুক আহমেদ, প্রতিটি জেলা উপজেলায় ৫৬০টি মডেল মসজিদ ও ইসলামিক সাংস্কৃতিক কেন্দ্র স্থাপন প্রকল্পের পরিচালক মোঃ নজিবুর রহমানসহ ইসলামিক ফাউন্ডেশনের পরিচালকবৃন্দ উপস্থিত ছিলেন। 

#
আনোয়ার/পাশা/সাহেলা/সঞ্জীব/মাহমুদ/জয়নুল/২০২১/১৯১০ঘণ্টা

তথ্যবিবরণী                                                                                                                              নম্বর : ৬০৭৯
রাষ্ট্রপতির সাথে বাংলাদেশ ন্যাশনাল আওয়ামী পার্র্টি (ন্যাপ) এর প্রতিনিধিদলের সাক্ষাৎ
ঢাকা, ১১ পৌষ (২৬ ডিসেম্বর) :


নির্বাচন কমিশন গঠনে রাষ্ট্রপতির সাথে রাজনৈতিক দলগুলোর আলোচনার অংশ হিসেবে বাংলাদেশ ন্যাশনাল আওয়ামী পার্র্টির (ন্যাপ) দায়িত্বপ্রাপ্ত কার্যকরী সভাপতি আইভি আহমেদের নেতৃত্বে ৭ সদস্যের একটি প্রতিনিধিদল আজ আলোচনায় অংশ নেন। 


রাষ্ট্রপতি মোঃ আবদুল হামিদ বঙ্গভবনে তাদের স্বাগত জানান। রাষ্ট্রপতি বলেন, নির্বাচন কমিশন গঠন একটি সাংবিধানিক দায়িত্ব। একটি গ্রহণযোগ্য নির্বাচন কমিশন গঠনই এ আলোচনার মূল উদ্দেশ্য। রাষ্ট্রপতি আশা করেন, পর্যায়ক্রমে রাজনৈতিক দলগুলোর সাথে আলোচনার ভিত্তিতে একটি গ্রহণযোগ্য, স্বাধীন, নিরপেক্ষ ও শক্তিশালী নির্বাচন কমিশন গঠন সম্ভব হবে।

বাংলাদেশ ন্যাশনাল আওয়ামী পার্র্টির দায়িত্বপ্রাপ্ত কার্যকরী সভাপতি স্বাধীন ও নিরপেক্ষ নির্বাচন কমিশন গঠনে ৭ দফা প্রস্তাব তুলে ধরেন। এর মধ্যে উল্লেখযোগ্য প্রস্তাবনাসমূহ হলো : সংবিধানের ১১৮(১) অনুচ্ছেদ অনুযায়ী নির্বাচন কমিশন গঠনে আইন প্রণয়ন; দক্ষ, সৎ ও মুক্তিযুদ্ধের চেতনায় বিশ্বাসীদের নিয়ে নির্বাচন কমিশন গঠন এবং নির্বাচন কমিশনকে একটি জবাবদিহিমূলক প্রতিষ্ঠানে পরিণত করা।

তারা আলোচনার এই উদ্যোগ নেয়ার জন্য রাষ্ট্রপতিকে ধন্যবাদ ও কৃতজ্ঞতা জানান। 


রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম, রাষ্ট্রপতির প্রেস সচিব মোঃ জয়নাল আবেদীন এবং সচিব (সংযুক্ত) মোঃ ওয়াহিদুল ইসলাম খান এ সময় উপস্থিত ছিলেন।
#
ইমরানুল/পাশা/সাহেলা/মোশারফ/মাহমুদ/জয়নুল/২০২১/১৮৪৫ঘণ্টা

তথ্যবিবরণী                                                                                        
          নম্বর : ৬০৭৮

শিক্ষার্থীদের রাজনৈতিক সচেতন হতে বললেন শিক্ষামন্ত্রী
ঢাকা, ১১ পৌষ (২৬ ডিসেম্বর):   


শিক্ষামন্ত্রী ডাঃ দীপু মনি বলেছেন, শিক্ষার্থীদের রাজনীতি সচেতন হতে হবে। রাজনীতি সচেতন না হয়ে সফল মানুষ হওয়া যায় না। সুনাগরিক হওয়া যায় না। শিক্ষার্থীদের উদ্দেশ্যে মন্ত্রী বলেন, রাজনীতি সচেতন না হলে তোমারা নিজের দায়িত্বও যথাযথভাবে পালন করতে পারবে না। রাজনীতি করো বা না করো কেউ রাজনীতির বাইরে নয়। তাই সবাইকেই রাজনীতি সচেতন হতে হবে। সঠিক রাজনীতি বেছে নিতে হবে।

শিক্ষামন্ত্রী আজ রাজধানীর দক্ষিণ যাত্রাবাড়ির দনিয়া বিশ্ববিদ্যালয় কলেজের আয়োজনে  স্বাধীনতার সুবর্ণজয়ন্তী ও মুজিববর্ষ উপলক্ষ্যে আয়োজিত অনুষ্ঠানে এসব কথা বলেন । অনুষ্ঠানে সভাপতিত্ব করেন কলেজ গভর্নিং বডির  সভাপতি জনপ্রশাসন মন্ত্রণালয়ের সাবেক সিনিয়র সচিব ড. মোঃ মোজাম্মেল হক। অনুষ্ঠানে জাতীয় বিশ্ববিদ্যালয়ের উপাচার্য অধ্যাপক ড. মশিউর রহমানসহ অন্যরা উপস্থিত ছিলেন।


প্রধান অতিথির বক্তব্যে মন্ত্রী বলেন, ‘সবাইকে রাজনীতি সচেতন হতে হবে। এই ক্যাম্পাসে আসার পর পরিচয় করিয়ে দেওয়া হচ্ছে, ছাত্র রাজনীতিকদের সঙ্গে। এটি আমার ভালো লেগেছে। অর্থাৎ এই ক্যাম্পাসে রাজনীতি নিষিদ্ধ নয়। আমার দুইটি প্রতিষ্ঠানে যাওয়ার সুযোগ হয়েছে। একটি প্রতিষ্ঠানে গিয়ে ভয় পেয়েছি। কারণ সেখানে লেখা আছে—ধূমপান ও রাজনীতিমুক্ত ক্যম্পাস। অর্থাৎ ধূমপানের মতো রাজনীতিটাও পরিত্যাজ্য। এই ম্যাসেজ সেই প্রতিষ্ঠান দেওয়ার চেষ্টা করছে।’

        দীপু মনি বলেন, ‘জীবনের সব ক্ষেত্রের মতো রাজনীতিতে ভালো মন্দ আছে। কিন্তু তার অর্থ এই নয় যে, রাজনীতি ভলো নয়। রাজনীতি সেই জায়গা, যেখানে জীবনের সব সিদ্ধান্ত গৃহীত হয়। আমাদের ব্যক্তি জীবনটা কেমন চলবে সেই সিদ্ধান্ত নিজেরাই নেই। কিন্তু আমাদের জীবন-জীবিকা কেমন চলবে, দেশটা কেমন হবে, আমার লেখাপড়ার সুযোগ থাকবে কি থাকবে না, খাবারের সংস্থান হবে কি হবে না, কাজের সংস্থান হবে কি হবে না, সকালে উঠে কলটা চালালে পানি আসবে কি আসবে না, সেই সিদ্ধান্তগুলো যেখানে গৃহীত হয় সেটাই রাজনীতি। সেখানে দায়িত্বের পাশাপাশি ক্ষমতারও একটি যোগ আছে। সেখানে কিছু সুযোগসন্ধানী লোক আসতে পারে। কিন্তু তার অর্থ এই নয়, রাজনীতি জায়গা ঠিক নয়। মানুষের জন্যই রাজনীতি করতে হবে। 


মন্ত্রী আরো বলেন, ‘রাজনীতি সেটাই যার মধ্যে থাকে দেশের জন্য ভালোবাসা, দেশের সেবা, মানুষের জন্য ভালোবাসা, মানুষের সেবা। আশা করি তোমরা সবাই রাজনীতি করো বা না করো, সেই রাজনীতির সঠিক পথ তোমরা বেছে নিতে পারবে।


করোনা সংক্রমণ বাড়ার প্রেক্ষিতে মন্ত্রী বলেন, ‘সারাদেশে টিকা কার্যক্রম বিস্তৃত করা হচ্ছে। সবাইকে টিকার আওতায় নিয়ে আসা হবে। সঠিকভাবে মাস্ক ব্যবহার করতে হবে, নিরাপদ দূরত্ব বজায় রাখতে হবে। 

#

 খায়ের/পাশা/সাহেলা/মোশারফ/মাহমুদ/শামীম/২০২১/ ১৯২০ঘণ্টা 
তথ্যবিবরণী                                                                                                            
            নম্বর: ৬০৭৭ 
কোভিড-১৯ সংক্রান্ত সর্বশেষ প্রতিবেদন 

ঢাকা, ১১ পৌষ (২৬ ডিসেম্বর) :

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ১৭ হাজার ৭২ জনের নমুনা পরীক্ষা করে ২৬৮ জনের শরীরে করোনা সংক্রমণ পাওয়া গেছে। এ নিয়ে  বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৮৩ হাজার ২৫৩ জন। 

          গত ২৪ ঘণ্টায় ৪ জন মৃত্যুবরণ করেছেন। এ পর্যন্ত ২৮ হাজার ৬০ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৪৭ হাজার ৪২৭ জন।

#

ইউনুস/পাশা/সাহেলা/মোশারফ/মাহমুদ/রেজাউল/২০২১/১৮১৫ ঘণ্টা
তথ্যবিবরণী                                                                                                                             নম্বর : ৬০৭৬

প্রধানমন্ত্রী শেখ হাসিনার মূলনীতি গ্রাম শহরের উন্নতি

                              -- আবুল হাসানাত আবদুল্লাহ

আগৈলঝাড়া (বরিশাল), ১১ পৌষ (২৬ ডিসেম্বর) :


প্রধানমন্ত্রী শেখ হাসিনার মূলনীতি গ্রাম শহরের উন্নতি। বর্তমান সরকার এ দর্শনকে ধারণ করে দেশের স্থানীয় সরকারসমূহের নির্বাচিত জনপ্রতিনিধিদের মাধ্যমে গণতান্ত্রিক অধিকার সমুন্নত রাখতে সক্ষম হয়েছে।  বর্তমান সরকারের ‘রূপকল্প ২০২১’ এর সফল বাস্তবায়ন এবং অভীষ্ট লক্ষ্য অর্জনে স্থানীয় পর্যায়ে নির্বাচিত জনপ্রতিনিধিদেরকে সরকারের সেতুবন্ধ হিসেবে কাজ করতে হবে। 


পার্বত্য চট্টগ্রাম শান্তিচুক্তি বাস্তবায়ন ও পরিবীক্ষণ কমিটির আহ্বায়ক (মন্ত্রী পদমর্যাদা) আবুল হাসানাত আবদুল্লাহ্ আজ বরিশাল জেলার আগৈলঝাড়াস্থ নিজ বাসভবন চত্বরে জেলার বিভিন্ন ইউনিয়ন পরিষদের নবনির্বাচিত চেয়ারম্যান ও সদস্যদের সাথে মতবিনিময়কালে এসব কথা বলেন। এ সময় বরিশাল সিটি কর্পোরেশনের মেয়র সেরনিয়াবাত সাদিক আবদুল্লাহ, গৌরনদী পৌরসভার মেয়র হারিস চৌধুরীসহ স্থানীয় নেতৃবৃন্দ উপস্থিত ছিলেন।


আবুল হাসানাত বলেন, বর্তমান সরকার সারাদেশে পরিকল্পিত, গণমুখী ও বাসযোগ্য টেকসই গ্রামীণ সমাজ ব্যবস্থা নিশ্চিত করার জন্য বিভিন্ন কর্মপরিকল্পনা বাস্তবায়ন করছে। তিনি নির্বাচিত জনপ্রতিনিধিদের সরকারের মুখাপেক্ষী না থেকে স্থানীয় পর্যায়ে বিভিন্ন আয়বর্ধক কর্মসূচি গ্রহণের মাধ্যমে সাবলম্বী প্রতিষ্ঠান হিসেবে জনসেবা সুনিশ্চিত করার পরামর্শ দেন। তিনি তাদেরকে দলমতের ঊর্ধ্বে ওঠে  সর্বস্তরের জনগণের সার্বিক কল্যাণে সমন্বিত ভূমিকা রাখার আহ্বান জানান। 

#

আহসান/পাশা/সাহেলা/মোশারফ/মাহমুদ/জয়নুল/২০২১/১৭৫০ঘণ্টা
তথ্যবিবরণী                                                                                                                                 নম্বর: ৬০৭৫
মোঃ নুরুল ইসলাম এর মৃত্যুতে শিল্পমন্ত্রীর শোক 
ঢাকা, ১১ পৌষ (২৬ ডিসেম্বর) :

শিল্প মন্ত্রণালয়ের সহকারী সচিব মোঃ নুরুল ইসলাম এর মৃত্যুতে গভীর শোক ও দুঃখ প্রকাশ করেছেন শিল্পমন্ত্রী নূরুল মজিদ মাহমুদ হুমায়ুন।
এক শোকবার্তায় শিল্পমন্ত্রী মরহুমের বিদেহী আত্মার মাগফেরাত কামনা করেন এবং শোকসন্তপ্ত পরিবারের প্রতি গভীর সমবেদনা জানান। 
এছাড়া পৃথক শোকবার্তায় শিল্প প্রতিমন্ত্রী কামাল আহমেদ মজুমদার এবং শিল্প সচিব জাকিয়া সুলতানা মোঃ নুরুল ইসলাম এর মৃত্যুতে গভীর শোক ও দুঃখ প্রকাশ করেছেন।
মোঃ নুরুল ইসলাম আজ নিজ বাসভবনে ইন্তেকাল করেন (ইন্না লিল্লাহি ....... রাজিউন)। মৃত্যুকালে তাঁর বয়স ছিলো ৫৬ বছর। তিনি স্ত্রী, এক ছেলে, দুই মেয়ে রেখে গেছেন।
#
মাহমুদুল/অনসূয়া/পরীক্ষিৎ/জসীম/শামীম/২০২১/১৪৩৩ ঘণ্টা 

তথ্যবিবরণী                                                                                                                     নম্বর : ৬০৭৪
 
রিয়াজউদ্দিন আহমেদের মৃত্যুতে তথ্যমন্ত্রীর শোক
 
ঢাকা, ১১ পৌষ (২৬ ডিসেম্বর) :     
 
বাংলাদেশ প্রেস কাউন্সিলের সাবেক সদস্য ও বিশিষ্ট সাংবাদিক রিয়াজউদ্দিন আহমেদের মৃত্যুতে গভীর শোক ও দুঃখ প্রকাশ করেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহমুদ।
শনিবার রাজধানীর একটি হাসপাতালে চিকিৎসাধীন অবস্থায় ৭৭ বছর বয়সে রিয়াজউদ্দিন আহমেদের মৃত্যু সংবাদে ড. হাছান মাহমুদ প্রয়াতের বিদেহী আত্মার শান্তি কামনা করেন ও তাঁর শোকাহত পরিবারের প্রতি গভীর সমবেদনা জানান।
তথ্যমন্ত্রী তার শোকবার্তায় দ্য ফিনান্সিয়াল এক্সপ্রেস এবং দ্য নিউজ টুডে পত্রিকার প্রতিষ্ঠাতা ও প্রধান সম্পাদক, জাতীয় প্রেসক্লাবের সাবেক সভাপতি এবং বাংলাদেশ ফেডারেল সাংবাদিক ইউনিয়নের সাবেক সভাপতি হিসেবে দায়িত্বপালনকারী একুশে পদকপ্রাপ্ত সাংবাদিক রিয়াজউদ্দিন আহমেদের কর্মময় জীবনের কথা স্মরণ করেন। 
#
আকরাম/অনসূয়া/পরীক্ষিৎ/জসীম/আসমা/২০২১/১২৩০ ঘন্টা

